
2 Peter
Saint Peter Dęhtły'aaNeedąąntł'oo
1 Shįį t'ee Simon Peter nakhwats'ą' ch'adįhtł'oo,

Jesus Christ vitsyaa ts'ą' veenjit Tr'ihił'e'* ihłii.
Zhit juu Christ k'injiighit nąįį nakhwats'ą'

ch'adįhtł'oo. Jesus, Diti' vik'eegwahthat
k'iighai', Dii-Vit'eegwijyąhchy'aa ts'ą' Jesus
Christ haa neediinahshii. Jii vik'injigwiighit
hil'ee diinantł'eiin'ąįį, ąįį nakhwan chan gwik'it
t'ohchy'aa.

2 Vit'eegwijyąhchy'aa, Jesus Diik'eegwaadhat
haa goovaanandaii k'iighai' ch'eegoonzhrįį,
tsinehdan haa nakhwats'an oolį'.

Gwik'injigwiighit nąįį, Vit'eegwijyąhchy'aa K'it
T'igihee'yaa Eenjit.

3 Vit'eegwijyąhchy'aa vandee ts'ą' gwinzii
gwizhrįh t'igwii'in† dąį' diinoozhrii ąįįt'ee
Jesus vat'aii haa t'igwii'in gaagwiindaii.
Vich'eegwąhndit ts'ą' gwinzii t'ii'in kwaii
datthak diits'an iłtsąįį, vik'it t'igwehee'yaa
eenjit. 4 Jii jyąhts'ą' t'ee gwihil'ee gwachoh
diinantł'eegwehee'aa nyąą gwik'it t'iizhik,
jii kwaii eh'an nankat gwiizųų t'agǫǫ'ya'
gwiindhan kwaii datthak akhagooraheenjyaa
ts'ą' Vit'eegwijyąhchy'aa vik'it t'igweheechy'aa
goo'aii. 5 Jii kwaii geh'an gwinzii t'akhwa'in
* 1:1 Tr'ihił'e' nąįį apostles nąįį t'arahnyąą. † 1:3
Vit'eegwijyąhchy'aa vandee ts'ą' gwinzii gwizhrįh t'igwii'in
t'ee righteousness varahnyąą.

gwik'eegǫhdaii ts'ą' nakhwak'injigwiighit
gwandaa nitsii ohtsii, ąįį nitsii dhohtsąįį
tł'ęę t'ee gwandaa gaandaii choh hohłyaa.
6Gaandaii chohdhoodlit tł'ęę deekhwa'in datthak
adak'ǫǫntii; adak'ǫǫntii łyaa akhagohnyą' shrǫ',
ts'ą' akhagahohjyaa kwaa ts'ą'Vit'eegwijyąhchy'aa
vik'it t'igweheechy'aa gwizhrįh vaa ǫhłįį.
7 Vit'eegwijyąhchy'aa zhrįh vaa ǫhłįį ts'ą'
gwik'injiighit nąįį ch'eet'igwiniindhan gooveenjit
khwa'įį, nakhwalak nąįį eet'ohthan gwik'it
gooveet'ohthan. 8 Jii kwaii gaakhwandaii
łyaa gwat'oohchy'aa, khit ts'ą' vaakhwa'įį ji',
Diik'eegwaadhat Jesus Christ vaakhwandaii
gwizhit Vit'eegwijyąhchy'aa veenjit gwiizųų
tr'agwahoh'yaa kwaa gwits'į'nakhwats'iheenjyaa
eenjit t'ihnyąą. 9 Ąįį kwaii ch'ihłee yii'įį kwaa
ji', nahgwan gwizhrįh nakhwaagweech'in ts'ą'
nakhwandeenaatthaak'it t'igweheechy'aa, yeenii
nakhwatr'agwaanduu nakhweenjit ginildee
kwaa k'it t'akhwa'in.

10 Shalak gwik'injiighit nąįį, Vit'eegwijyąhchy'aa
gwitee nakhoozhrii ts'ą' tr'anakhwahchįį
deekhwa'ya' nakhoonyaa izhit khit gwik'it gǫhdaii,
jyaa dohchy'aa ji' nakhwak'injigwiighit duuyeh
akhagoohnyąą. 11 Jyąhts'ą' t'ee Diik'eegwaadhat,
Jesus Christ neediinahahshii, ts'ą' Veegwinii'ee
ndaagwąą'ąį' kwaa łyaa gwintł'oo veechįį
nihdeehohdaa t'oonchy'aa.

12 Ch'adąį' hee vaakhwandaii ts'ą' gwik'it
t'ohchy'aa gaa jii deenakhwaiinyą' geenjit khit
gineenakhwahałdaii geenjit. 13 Deegwąhkhyuk
gwįįhdaii datthak, jii kwaii geenjit gineehoondaii
gwizhrįh gweheezyaa. 14 Jii shatthąį' it'ee niighit

kwaa hahchyaa eenjit Diik'eegwaadhat Jesus
Christ gwinzii shaagwildak. 15 Shat'aii datthak
haa jii kwaii gineehoondee kwaa ąįį eenjit
gwik'eegwihįhdaii, shihehkwaa gwats'ą' datthak.

Lęįį Nąįį Christ Vich'eegwąhndit Dagandee Haa
Googwąąh'ya'

16 T'aih haa Diik'eegwaadhat Jesus Christ
k'ineeheedik jyaa nakhwaihnyąą dąį' ąįį zhyaa
k'ii'an gwandak tr'ahtsii t'igwinyąą kwaa,
diinandee haa gwihil'ee gwarąąh'ya' t'igwinyąą.

17-18 Ch'eegwąhndit akwat hil'ee haa
Vit'eegwijyąhchy'aa Gwiti' yintł'eegwiin'ąįį dąį'
ddhah shroodiinyąą kat tr'iilk'įį gwiizhit
t'igwiizhik. Izhit dąį' ch'eegwąhndit gwachoh
k'iidąą goo'aii zhit gwats'an jyaa digwinyąą,
“Jii t'ee Shidinji', veet'iihthan łyaa vashoo'ahłįį!”
Zheekat gwats'an jyaa digwinyąą gwiriitth'ak.

19 Yeenaa dąį' Dęhtły'aa Choh zhit
Vit'eegwijyąhchy'aa Eenjit Ginkhii Nąįį deegiinyą'
Jesus eeginkhe' łyaa łi'didlii gaagwiindaii. Jii
ginjik gwinzii gwadǫǫhk'įį ji' gweheezyaa,
tǫǫ neech'arahdrii k'it t'inchy'aa, gwizhrįh
hee gwigweheechy'aa, gineech'ihee'aa ts'ą'
są' nakhwadrii zhit neech'ahaahdrii t'ee
Jesus t'inchy'aa. 20 Ch'ihłee gaa duuyeh ąįį
Vit'eegwijyąhchy'aa Eenjit Ginkhii nąįį deeginyą'
t'igwinyąą gaagwiindaii kwaa izhit ganoondaii,
Vit'eegwijyąhchy'aa goots'ą' gwizhrįh nagwa'ak.
21 Vit'eegwijyąhchy'aa Eenjit Ginkhii nąįį
deegiinyą' t'ee Dęhtły'aa Choh zhit gwats'an
gwizhrįh t'igwinyąą, dinjii ts'ąnh t'igwinyąą
kwaa gaa Ch'anky'aa Shroodiinyąą zhit

gwats'an gwizhrįh, Vit'eegwijyąhchy'aa viginjik
eegoogwaandak t'iginyąą.

2
Łi'didliiKwaaHaa Geech'ǫąąhtanNąįį

1 Vit'eegwijyąhchy'aa eenjit ginkhii adaa'įį
nąįį yeenii Jews tee googwinli', izhit gwik'it
juk chan nakhwatee Vit'eegwijyąhchy'aa
Viginjik eech'ǫąąhtan adaa'įį nąįį gweheelyaa.
Gwineetak łi'didlii kwaa haa geech'agǫąąhtan.
Gook'eegwaadhat Jesus gooveenjit goiinkwat ąįį
haa gwiindaii kwaa giheejyaa, ąįį geh'an khan
an adagahaatsyaa nagwahaadhal. 2 Izhit googaa,
gwik'injiighit lęįį nąįį gook'it t'igii'in ts'ą' gwiizųų
nihłaa nigwigwii'ąįį giheelyaa, jyaa digii'in
geh'an gwik'injiighit kwaa nąįį Jesus vatąįį ąįį
tr'agwaanduu giheenjyaa ts'ą' geegigiheekhyaa.
3 Laraa zhrįh giindhan ts'ą' jii Vit'eegwijyąhchy'aa
eenjit ginkhii adaa'įį nąįį zhyaa łi'didlii nilii kwaa
haa geech'agoohąąhchyaa laraa gahaatsyaa eenjit.
Niighit dąį' gwats'an Vit'eegwijyąhchy'aa giizųų
gavahnyąą chy'aa adan ąįį niighit kwaa an
neegoohahtsyaa gwizhrįh goo'aii.

4 Vit'eegwijyąhchy'aa yeenaa dąį' zheekat-
gwich'in iizųų dhidlit nąįį ch'ihłak gaa akhoonyąą
kwaa ts'ą' hell gwizhit t'eegoovahnaii, izhit hee
Ch'aroahkat Drin gwats'ą' tǫǫ gwizhit ch'iitsii
tły'ah haa dagahohchaa. 5 Vit'eegwijyąhchy'aa
yeenaa dąį', jii nankat chųų haa an gwiłtsąįį
dąį', vakat dinjii Vit'eegwijyąhchy'aa inehts'į'
nilii nąįį, giik'eegwahthat kwaa, ts'ą' chųų haa
an gooviłtsąįį, gaa Noah t'ee Vit'eegwijyąhchy'aa

vandee ts'ą' gwinzii gwizhrįh tr'agwah'in ts'ą'
Vit'eegwijyąhchy'aa k'eegohthat nyąą dinjii
nąįį ts'ą' geech'ǫąąhtan, ąįį zhit geh'an Noah
ts'ą' vizhehk'aa 7 nąįį haa zhrįh an gaadlit
kwaa gooviłtsąįį. 6 Vit'eegwijyąhchy'aa ąįį
Sodom ts'ą' Gomorrah kwaiik'it gwachoo kǫ'
haa an gwiłtsąįį, Vit'eegwijyąhchy'aa inehts'į'
nilii nąįį googwahąąh'yaa ts'ą' geedan chan
an giheelyaa kwaa gwits'į' t'agoovah'in.
7 Lot zhrįh gwats'an tr'ąąhchįį, dinjii nizįį
nilii geh'an, Vit'eegwijyąhchy'aa va-law
k'eegwahthat kwaa nąįį ts'ą' tr'agwaanduu
nihłaa nigwigwii'ąįį gwąąh'in geenjit łyaa
gitr'ii'ee. 8 Dinjii nizįį nilii ts'ą' gootee gwich'įį
gaa drin gwiteegwaanchy'aa vandah gwiizųų
t'igwii'in, gwąąh'in akwat gwiitth'ak eenjit
gwantł'oo viyinji' zhit gwiizųų ts'ą' ąįį ts'an
khaiinjich'iighit. 9 Ch'aroahkat Drin nigwiindhat
ji' Vit'eegwijyąhchy'aa gwik'injiighit kwaa iizųų
nąįį khaiinjich'igiheeghit ts'ą' an goovahahtsyaa
gaandaii, gaa juk gweendaa gwik'injiighit nąįį
khaiinjich'igiighit gwats'an tr'iineegooviheelyaa.
10 Zhit juu tr'agwaanduu ch'aanagoih'aa zhrįh
niindhan nąįį Vit'eegwijyąhchy'aa gook'aa t'aih
di'įį geenjit niinjich'agadhat kwaa nąįį ch'andaa
khaiinjich'ahahthat.
Geech'ǫąąhtan adaa'įį nąįį t'ee, ts'ą'

khaiinjigihil'ee gwizhit zheekat gwich'in
vich'eegwąhndit nąįį gihił'ee kwaa ts'ą' gwiizųų
goots'ą' giginkhii. 11 Geech'ǫąąhtan adaa'įį nąįį,
zheekat gwich'in iizųų gaadlit nąįį goovandaa
giint'aii googaa duuyeh Vit'eegwijyąhchy'aa
andah gwiizųų goots'ą' geegiginkhii.

12Niinjich'agadhat kwaa ts'ą' googwitr'it gwanlii,
nin iizųų tr'ooheendal ts'ą' tr'ahaahkhwaa
k'it gooveegoo'aii. Gaagiindaii kwaa k'ii'an
tr'eedeech'agaajyaa. Nin iizųų k'it an giheelyaa.
13 Dinjii khaiinjich'iheedhaa googwahtsii
gwit'įį geedan chan khaiinjich'igiheeghit.
Drin gwiteegwaanchy'aa gwiizųų gwizhrįh
googwitr'it gwanlii ąįį łyaa shragogwąąhchy'aa,
oozhii ts'į' ginlii ts'ą' googwitr'it iizųų gwiizhit
nakhwaach'igihee'aa gwiizhit gwintł'oo
deenakhwagah'in gwashoogahahłyaa. 14 Goo'at
t'inchy'aa kwaa haa giheechyaa gwizhrįh
gwinkeegogwaah'in; tr'agwaanduu googwitr'it
gwanlii łyaa geech'igiinjii kwaa. Dinjii
vik'injigwiighit nint'aii kwaa nąįį goodhaii
nigilii t'igii'in, digidrii zhit khit gwandaa k'eiich'i'
giindhan. Vit'eegwijyąhchy'aa goots'į' t'iinchy'aa.
15K'eegwaadhat k'igwąą'ee vatąįį gwinjik gehk'aa
tr'igiinjil ts'ą' gavaatr'igweendaii, yeenaa dąį'
dinjii Beor vidinji' Balaamoaazhii ąįį tąįį gahaajil,
ąįį gwiizųų gwitr'it t'agwah'in haa laraa daatsii
t'agah'in. 16 Vit'eegwijyąhchy'aa gwiizųų gwitr'it
t'agwah'in eenjit yeiinyą'. Vit'eegwijyąhchy'aa
Eenjit Ginkhii nilii ąįį dinjii vagwandaii iizųų
k'it t'ahah'ya' akhai' vałąįį choh tsal (donkey)
ąįį yats'ą' dinjii k'it khagiinkhee ts'ą' zhit
t'igwehee'yaa kwaa t'ini'in datthak akhagoonyąą
goovahnyąą.

17 Niinlaii gwatsal chųų kwaa goodlit k'it
gaveegoo'aii, zheek'ǫh ahtr'aii choh haa vakwaa
gwilik k'it chan gaveegoo'aii, ąįį nąįį t'ee dinjii
giilį' k'it t'iginchy'aa geh'an, Vit'eegwijyąhchy'aa
oozhak tǫǫ gwaazhrąįį gwit'eh goo'aii kwaa izhit

hee gooveenjit nigwiin'ąįį. 18 Khaiinjigihil'ee
ts'ą' yee'at k'ii'an giginkhii, ąįį nąįį tee goo'at
akwat gookai' nilii kwaa nąįį haa tr'ohchųų
zhrįh giindhan, gwik'injiighit k'eejit nąįį
ąįį iizųų nąįį tee gwigwich'įį googiłdroo
gwats'an tr'ineegiheedaa geetr'agogwah'in.
19 Gwiizųų gwizhit tr'agwagwah'in gwats'an
tr'ineekhwanarahahchyaa googahnyąą,
gwiizhit geedan chan googwitr'it iizųų
t'iginyąą. Jidii diinandaa t'ąąht'aii eenjit slaves
tr'iinlii t'ee diits'ą' k'eegwahaadhat gwizhįh
t'oonchy'aa. 20 Dinjii nąįį, Diik'eegwaadhat
Jesus Christ neediihahshii haagiindaii k'iighai'
datr'agogwaanduu akhagoonjik. Ąįįtł'ęę chan
googaa zhat gwits'eegihii'oo dąį' gwandaa
dinjii iizųų gilik t'agwarahnyąą. Tr'ookit
dąį' vidivee deegoonchy'aa ąįį gwandaa ts'ą'
vidivee gweheezųų t'agwarahnyąą. 21 Gwandak
Nizįį Shroodiinyąą goovantł'eeriin'ąįį ts'ą'
gwik'injiighit gaadlit, gwik'injiighit gaadlit
googaa gwinehts'į' t'iginchy'aa neegaadlit.
Tr'ookit dąį' Vit'eegwijyąhchy'aa vandee ts'ą' dinjii
nizįį gaadlit kwaa ji' ts'ąįį gwandaa goodivee
gweheezyaa. 22 Yeenaa dąį' Dęhtły'aa Choh tee
Proverbs kat deegiizhik googahnyąą ąįį łyaa
łi'didlii t'igwinyąą łee, “Łąįį dakwaii ts'eeheedyaa
ts'ą' neeyehee'aa.” akwat, “Pig vik'eech'ahtryaa
tł'ęę googaa łųhch'ant'at zhit neeheedyaa.” ąįį
gwik'it t'igii'in t'agwarahnyąą.

3
Diik'eegwaadhat Nineeheedyaa Gwinyąą Łyaa

T'igwinyąą
1 Shijyaa nakhweet'ihthan nąįį, juk it'ee

neekwat nakhwats'ą' dęhtły'aa ałtsii. Ąįį
dęhtły'aa neekwaii danoihtł'oo ąįį kat juk
łi'didlii zhit gwinzii niinjich'ahohthat eenjit khit
gineehoondaii eenjit nakhwaa neegwaaldak
t'ihnyąą. 2 Yeenaa dąį' Vit'eegwijyąhchy'aa
Eenjit Ginkhii shroodiinyąą nąįį googinjik
haa jyaa giinyą' ąįį ganoondaii, Jesus ditsyaa
Tr'ihił'e' nąįį ąįį dahnyąą gineehoondaii
yuu, Diik'eegwaadhat neediihahshii viginjik
nakhwantł'eegiinlii ąįį zhit chan ganoondaii.
3 Jii ch'andaa oodǫǫhk'įį, Khaiinkǫǫ Drin
zhit nigwiindhat ji' dinjii nąįį tr'agwaanduu
datthak gwizhrįh t'igiindhan chy'aa gwizhrįh
t'igihee'yaa, ts'ą' nakhwak'injigwiighit eenjit
nakhwageheedlaa. 4 Ąįį nąįį nakhwageheedlaa
gwizhit nakhwagahąąhkat, “Yeenii diilak ch'adąį'
hee nigiinjik gaa jii nan goodlit tth'aii hee
nihk'it t'iichy'aa. Jesus oo'ee neehihdyaa
nakhwarahnyąą chy'aa adaajii?” 5 Niighit dąį'
łi'haa Vit'eegwijyąhchy'aa viginjik haa jii nan, zhee
haa goodlit izhit shroondaii gwigweheechy'aa
kwaa. Chųų tee nan khaiinlik jyąhts'ą' t'ee chųų
ts'an nan goodlit t'agwarahnyąą. 6 Niighit dąį'
Vit'eegwijyąhchy'aa chųų haa nan gwakat an
gwiłtsąįį. 7 Gaa Vit'eegwijyąhchy'aa gwehkįį dąį'
diginjik haa datthak gwiłtsąįį gaa juk dahthee nan
akwat zhee zhit datthak, kǫ' haa an gwahahtsyaa
eenjit gwats'ą' shroondaii nagwal'in. Izhit
Ch'aroahkat Drin zhit ji', Vit'eegwijyąhchy'aa
nehts'į' nilii nąįį an giheelyaa goo'aii.

8 Shijyaa nakhweet'ihthan nąįį, jii ganoondee

shrǫ'! Vit'eegwijyąhchy'aa drin ch'ihłak akwat
1,000 years haa nihk'it veenjit t'oonchy'aa, it'ee
shrit jiintsii ts'ąįį zhyaa k'it veenjit t'oonchy'aa.
9Dinjii lat nąįį Diik'eegwaadhat oo'ee neeheedyaa
kwaa giindhan gooveenjit niighyuk gwahthaa
geh'an. Nakhwatee dinjii ch'ihłak gaa an
oolį' shrǫ' niindhan geh'an khalchį' kwaa ts'ą'
datthak tr'agwaanduu t'igii'in akhagagoonyąą ji'
gavoonyąą, łyaa deenyąą gwik'it t'ihee'yaa t'inyąą.

10 K'eegwaadhat oo'ee neeheedyaa Drin ji' zhit
gwa'an dinjii ch'iheen'įį eenjit neech'ahaan'ik
izhit gwik'it t'iheenjyaa, diirahtee t'igweheenjyaa.
Izhit Drin ji' zheetii shraa hee'aa ts'ą' gwint'aii
deegweheentsai', ąįįt'ee tǫǫ aadrii, są',
ąįįts'ą' jidii zheetii dhidlii datthak kǫ' haa
gweheek'an ts'ą' an gwilii t'igwinyąą, jii nan
datthak haa jyaa nagwahaadhal. 11 Jyąhts'ą'
t'ee jidii datthak an heelyaa t'igwinyąą
akwat nats'ahts'ą' dinjii ǫhłį' nohthan? Juk
gwats'an Vit'eegwijyąhchy'aa vik'eegohthat ts'ą'
shroodiinyąą ǫhłįį. 12 Nakhwan, K'eegwaadhat
oo'ee neeheedyaa eenjit nagoodhoo'in ts'ą'
khan oo'ee neeheedyaa eenjit khadhoochį',
niighit kwaa gwik'it gweheelyaa eenjit dinjii
nizįį ǫhłįį. Zheetii dhidlii datthak an heelyaa
ts'ą' heek'an ts'ą' datthak kǫ' ts'an tthah gęhdaa
kwaa niindhaa haa neegahaaghwan ts'ą' an
gweheelyaa t'oonchy'aa. 13 Vit'eegwijyąhchy'aa
deeshi'yaa nyąą datthak eenjit nagooril'in, zheetii
k'eejit ts'ą', nan k'eejit haa nineehaatth'aa ąįį
kat juu nąįį datthak Vit'eegwijyąhchy'aa deenyąą
gwik'it t'igiheechy'aa ts'ą' gwigweheechy'aa.

14 Ąįįts'ą' t'ee, shijyaa nąįį, izhit drin geenjit

nagoodhoo'in, gwiizhit Vit'eegwijyąhchy'aa
vandee ts'ą' gwinzii t'akhwa'yaa gwizhrįh
gwik'eegǫhdaii ts'ą' vaa tsinehdan zhit
gǫhdaii. 15 Jii juk gooh'in, Diik'eegwaadhat
oo'ee neeheedyaa eenjit khadhoochį' kwaa,
neenakhwahahshii ji' eenjit khai' ts'ą' gwahthaa
t'ii'in. Jyąhts'ą' diijyaa Paul diiyaantł'oo,
Vit'eegwijyąhchy'aa digwizhi' yintł'eiin'ąįį ąįį
t'aahchy'aa t'ii'in. 16 Vidęhtły'aa kwaii kat
datthak jii gǫhju' deenakhwaiinyą' adan chan
gwik'it t'anakhwaiinyą'. Gwalat deiinyą'
kwaii vagwantrii ts'ą' dinjii tr'igwinjik ts'ą'
gwik'injiighit niint'aii kwaa di'įį nąįį zhyaa
k'ii'an giidęhtły'aa kat łihteech'igeelyaa, ch'adanh
Dęhtły'aa Choh kat gwadanakhwatł'oo ąįį kwaii
zhyaa k'ii'an eegiginkhii. Ąįįts'ą' idigeenjit
gwiizųų googwaatsii, Vit'eegwijyąhchy'aa an
goovahahtsyaa t'oonchy'aa.

17 Shijyaa nąįį nakhwan ąįį, ch'adąį'
hee gaakhwandaii, khit adak'ǫǫntii,
Vit'eegwijyąhchy'aa va-law k'eegwahthat kwaa
akwat gaandaii kwaa nąįį nakhwateeheelyaa
gwits'į' adak'ǫǫntii. Gwik'injiighit niint'aii
khwa'įį ąįį an heelyaa gwits'į' gwak'ǫǫhtii.
18 Diik'eegwaadhat Jesus Christ neediinahahshii
ts'ą' Vich'eegoonzhrii tr'ii'įį gwandaa
vaakhwandaii k'iighai' nakhwak'injigwiighit
heent'aii ts'ą' nitsii hohtsyaa gwik'eegǫhdaii.
Vats'a' ch'eegwąhndit gooli', juk akwat

ye'eendaa datthak! Amen!!

